
Inspirándose en sete fotografías de finais do século XIX, Godland achéganos á 
historia dun sacerdote danés que viaxa a Islandia (aínda colonia danesa) coa misión 
de construír unha igrexa e fotografar os seus habitantes. Pero, canto máis se interna 
naquela implacable paisaxe, máis se sume nas ansias da tentación e do pecado.

«Son moi consciente de que son
tan pequeno ante a natureza!»
Entrevista a Hlynur Pálmason por LGI

Estreada na sección Un Certain Regard do Festival de Cannes, Godland é o novo 
filme do cineasta Hlynur Pálmason, unha voz excepcional do novo cinema is-
landés. Con esta historia, o director e guionista viaxa a finais do século xix para 
facer un certeiro retrato da loucura e o egoísmo do ser humano, alienado fronte á 
impoñente e impresionante beleza da natureza.

As fotografías que aparecen no filme son reais ou forman parte da ficción? As 
fotos son parte da ficción, non existen, son unha mentira. O filme é unha ficción. 
Inventei esas fotos porque o que estaba intentando era pensar quen eran as per-
soas coas que o personaxe se ía atopando. Tiven que pensar cal era a situación en 
cada foto, se era un momento íntimo entre dúas persoas ou unha fotografía do 
grupo dos viaxeiros... E isto axudoume a darlle forma ao filme. Logo, conteille ao 
equipo que as fotos non eran reais para ver a súa reacción. Iso meteunos dentro 
do filme.

É Godland unha historia do poder controlador da relixión? O filme obviamen-
te contén moitas cousas e unha delas é como inflúe nos personaxes a relixión e 
ese afán de control e opresión. Hai unhas escenas, ademais, moi alegóricas. Por 
exemplo, cando por fin hai que ir á igrexa e o cura pecha a porta, e fóra queda esa 
natureza inmensa, mentres dentro están as persoas. É o intento de control duns 
seres humanos sobre outros e, por suposto, o oposto, que é a natureza, porque é 
incontrolable. Penso que con este traballo, na miña intención sempre estivo tra-
ballar cos opostos.

Opostos que están tamén nos dous países, Dinamarca e Islandia? Si, aí tamén 
xorden contradicións: contradicións culturais, as do idioma... E ao final, a gran 
contradición, a da nai natureza contra a relixión no mundo moderno.

Hai unha exhibición constante do paso do tempo, por que? Porque creo que era 
importante mostrar o tempo e confiar no tempo da historia para mostrar o que 
fixo o home neste planeta. Hai escenas que se lograron logo de traballar nelas du-
rante períodos moi longos, mesmo de ata dous anos. Iso deume moito tempo para 
afondar no material, para pensar no filme e reaccionar ao material que ía obtendo. 
E sorprendeume moitas veces e atopeime a min mesmo moi atraído cara a esta 
historia natural, que é a alma, o núcleo do filme.

Unha historia do século xix para falar de hoxe? A última toma do filme, ma-
lia estar ambientada nesa época, obviamente é unha mirada actual, si. Aí está a 
inmensa natureza na que somos tan pequenos. E eu son tan consciente de que 
son tan pequeno! E iso é o que quero dicir. Cando fago un filme é para min un 
proceso moi longo. Por exemplo, este filme comezou en 2013. Todo ese período 
dáme tempo para afondar nas cousas que me interesan. De verdade que agardo 
que Godland retrate o tempo e o ambiente do tempo en que vivimos. Só se sente 
que os filmes están funcionando, que están conseguindo o seu obxectivo, se hai 
un diálogo entre o pasado, o presente e o futuro. De feito, este non é para min un 
filme de época, senón un filme contemporáneo.

Xoga vostede co misterio da natureza e con historias populares. Con historias 
do folclore islandés, si. Os personaxes contan historias sobre as anguías. A maioría 
delas son historias de medo, de terror, de criaturas misteriosas. E avanzan o temor 
por algo que vai suceder no futuro.

Na historia, os homes divírtense pelexando nunha festa, fronte á esperanza 
da nena, que é lista, marabillosa. Durante todos estes anos equivocámonos con 
esta sociedade patriarcal. Debemos comezar unha nova era coas mulleres. Aí hai 
tamén unha reflexión interesante sobre os idiomas, a linguaxe. Aí está a linguaxe 
da natureza, da arte... se cadra estes poderían unirnos a todos.

Mais cada vez escoitamos menos a natureza, a cultura... Como seres humanos 
deberiamos aprender e abrazar as cousas que nos estimulan, que estimulan a nosa 
mente. Precisamos escoitar máis a arte, o cine. Hoxe vivimos coas plataformas de 
streaming e a televisión. É horrible, porque nada diso nos alimenta. A parte máis 
artística ou idiosincrática dos filmes reivindica ou denuncia cousas, no canto de 
deixarche o cerebro morto. Por outra banda, as plataformas están alimentando o 
cine, aínda que non chego a entender por que. Espero que o efecto dea a volta e 
que a xente canse, que canse de ter encefalograma plano e da falta de humanidade 
en tantos aspectos. Estarán máis vivos cando volvan ao cine e vexan cousas que 
lles fagan cuestionarse e dubidar.

